
Diuretiko aparta 

Erruz aurkitzen da gure mendietan horma belarra; hostoen zukua eta azala da batez ere erabiltzen dena 

Nekane Martiarena
Gurean erruz aurkitzen da horma belarra. Oraindik zertxobait itxaron beharko dugu harkaitzetan ikusteko, udan loratzen baita. Horixe da, gainera, biltzeko sasoirik aproposena. Etxean edukiz gero, bi gauzatarako erabil daiteke, batik bat: diuretiko moduan, eta zauriak ixteko. Lehenbiziko erabilera oso aspaldikoa da, eta horregatik egin zen ezagun horma belarra. Odol pikoetarako ukendu askok izaten dute, bestalde, horma belarra. Hostoek duten azaltxoak ospelak sendatzen ditu. Zukuak, kataplasmak eta ukenduak egiten dira batez ere horma belarrarekin. 

Deskribapena 

Izen asko dituen landarea da: horma belarra, begarri belarra, txantxapota eta venusen zilborra, besteak beste. Ez da oso landare handia, tokiaren arabera handiagoa edo txikiagoa izaten da. Gehienez bi arrakoa izaten da, ez askoz gehiago. Behealdean tuberku- lu baten antzekoa da. Oinarri horretatik hostoak jaiotzen dira. Zurtoinek ere tamaina diferentea dute. Borobilak dira, eta mami askokoa. 

Hostoek ere mami asko dute, eta zurtoina lotzen zaion tokian zulotxo moduko bat bezala daukate. Berde argi kolorea dute, eta, zurtoinen antzera, nahiko borobilak dira. Hostoetatik loreak jaiotzen dira. Buruz behera daudela ematen du. Zurtoin nagusi batetik ezker-eskuin ateratzen dira loreak adartxo bati lotuta. Lore horiek berde kolorekoak izaten dira; zurtoina, aldiz, marroi edo gorri kolorekoa da. 

Euskal Herrian erruz aurkitzen den landarea da. Krasulazeen familiakoa da. Familia horretako landareek oso ongi eusten diote beroari. 

Zertarako eta nola 

Bi erabilera nagusi ditu: diuretiko modura eta zauriak ixteko. 

Diuretikoa: Aspalditik erabiltzen da horma belarra diuretiko edo pixeragile modura. Horretarako, garai batean behintzat, hostoak eta zurtoinak hartu eta txiki-txiki egiten ziren mortairu batean. Behin ondo txikitu ostean, oihal batean bildu eta zukua ateratzen zitzaion. Zuku horretatik goizero baraurik koilarakada txiki bat hartzen zen urarekin nahasita. 

Zauriak ixteko: Hostoek azaltxo bat dute goialdean eta behealdean. Hori poliki-poliki kendu, eta zauriak sendatzeko erabil daiteke. Zuzenean ezartzen da zauriaren gainean. Gero benda edo zapi batekin dena ondo biltzen da. Hori egunean pare bat aldiz egin daiteke, eta zauria azkarrago sendatzen da. 

Ospelak eta odol pikoak: Odol pikoen kontrako hainbat ukendutan ere aurkituko dugu horma belarra, beste hainbatekin batera. Ospelak kentzen laguntzeko ere balio du landare horren hostoak. Horretarako, hostoa hartu, azaltxo fina kendu eta zuzenean ospela igurtzi behar da. Nahi adina aldiz egin dezakegu. 

Noiz eta non bildu 

Itzala dagoen lekuak atsegin ditu, eta zenbat eta hezeagoak izan, hobe. Horma maiatza, ekaina uztaila bitarte loratzen da. Bildu ere garai horretan egiten da. Beraz, uda bitarte itxaron beharko dugu. 

Osagaiak 

Taninoak, muzilagoak, maltosa, trimetilamina... 

Zer egin 

Zukuak, kataplasmak eta ukenduak dira horma belarrarekin egin daitezkeen aplikaziorik ezagunenak. 

Zauriak sendatzeko 

Mortairu batean hosto mordo bat txiki-txiki egin, eta zapi batean bildu. Zapi hori zauriaren gainean jarriko dugu, enplasto moduan. Egunean bi edo hiru aldiz egin daiteke, eta horrek zauriak ixten laguntzen du. Gauean ere jar daiteke ondo bildua, eta gau guztia utzi. 

Bitxikeria 
Gizonak erakartzeko emakumeek horma belar hostoak jan behar zituztela zioen Hipokratesek. 
